
Hoofstuk van die dag: Jeremia
21
Die woord van die Here het tot Jeremia gekom toe koning
Sedekia vir Pasgur seun van Malkija en die priester Sefanja
seun van Maäseja na Jeremia toe gestuur het met die versoek:
“Raadpleeg asseblief die Here namens ons …” (Jer 21:1-2a)

’n Mens kan amper nie glo dat koning Sedekia, ten spyte van
alles, die vermetelheid gehad het om Jeremia te vra om die
Here namens hulle te raadpleeg nie. En dan stuur hy boonop vir
Pasgur, die einste man wat Jeremia geslaan en in die blok laat
vasskroef het (Jer 20:2)! Hoe kon hy dink dat God enige tyd
vir hom sou oor hê, nadat hy hóéveel dringende vermanings
geïgnoreer het?
En tog. Dalk het koning Sedekia God beter geken as wat ons
dink. Dalk het hy daarop gereken dat God ’n God van tweede
kanse is, en derde, en vierde kanse … Daarom hoor ons, selfs
op hierdie laat stadium, van die moontlikheid dat God hulle
situasie kan omkeer (vers 11).
Dis hoekom ons die Here Jesus selfs in sy sterwensuur aan die
kruis  hoor  bid  om  vergifnis  vir  sy  moordenaars:  “Vader,
vergeef hulle …” (Luk 23:34). Daarom het Jesus gekom, ook vir
jou en my, wat vyande van God was (Rom 5:8).

